
Dehastha Devata Chakra Stotram

દેહસ્થદેવતાચક્રસ્તોત્રમ્

દેહો દેવાલયઃ પ્રોક્તઃ સ્વાત્મા દેવઃ સનાતનઃ ।
ત્યજેદજ્ઞાનનિર્માલ્યં સોઽહં ભાવેન પૂજયેત્॥ ૧॥
અસુરસુરવૃન્દવન્દિતમભિમતવરવિતરણે નિરતમ્ ।
દર્શનશતાગ્ર્યપૂજ્યં પ્રાણતનું ગણપતિં  વન્દે॥ ૨॥
વરવીરયોગિનીગણસિદ્ધાવલિપૂજિતાઙ્ઘ્રિયુગલમ્  ।
અપહૃતવિનયિજનાર્તિં  વટુકમપાનાભિધં વન્દે॥ ૩॥
યદ્ધીબલેન વિશ્વં ભક્તાનાં શિવપથં ભાતિ ।
તમહમવધાનરૂપં સદ્ગુરુમમલં સદા વન્દે॥ ૪॥
આત્મીયવિષયભોગૈરિન્દ્રિયદેવ્યઃ સદા હૃદમ્ભોજે ।
અભિપૂજયન્તિ યં તં ચિન્મયમાનન્દભૈરવં વન્દે॥ ૫॥
ઉદયાવભાસચર્વણલીલાં વિશ્વસ્ય યા કરોત્યનિશમ્ ।
આનન્દભૈરવીં  તાં વિમર્શરૂપામહં વન્દે॥ ૬॥
અર્ચયતિ ભૈરવં યા નિશ્ચયકુસુમૈઃ સુરેશપત્રસ્થા ।
પ્રણમામિ બુદ્ધિરૂપાં બ્રહ્માણીં તામહં સતતમ્॥ ૭॥
કુરુતે ભૈરવપૂજામનલદલસ્થાઽભિમાનકુસુમૈર્યા ।
નિત્યમહઙ્કૃતિરૂપાં  વન્દે તાં શામ્ભવીમમ્બામ્॥ ૮॥
વિદધાતિ ભૈરવાર્ચાં દક્ષિણદલગા વિષેશકુસુમૈર્યા । (વિકલ્પકુસુમૈર્યા)
નિત્યં મનઃસ્વરૂપાં કૌમારીં  તામહં વન્દે॥ ૯॥
નૈરૃતદલગા ભૈરવમર્ચયતે શબ્દકુસુમૈર્યા ।
પ્રણમામિ શ્રુતિરૂપાં નિત્યં તાં વૈષ્ણવીં  શક્તિમ્॥ ૧૦॥ (શબ્દરૂપામ્)

પશ્ચિમદિગ્દલસંસ્થા હૃદયહરૈઃ સ્પર્શકુસુમૈર્યા ।
તોષયતિ ભૈરવં તાં ત્વગ્રૂપધરાં નમામિ વારાહીમ્॥ ૧૧॥

દેહસ્થદેવતાચક્રસ્તોત્રમ્

વરતરરૂપવિશેષૈર્મારુતદિગ્દલનિષણ્ણદેહા યા ।
પૂજયતિ ભૈરવં તામિન્દ્રાણીં  દૃક્તનું વન્દે॥ ૧૨॥
ધનપતિકિસલયનિલયા યા નિત્યં વિવિધષડ્રસાહારૈઃ ।
પૂજયતિ ભૈરવં તાં જિહ્વાભિખ્યાં નમામિ ચામુણ્ડામ્॥ ૧૩॥
ઈશદલસ્થા ભૈરવમર્ચયતે પરિમલૈર્વિચિત્રૈર્યા 
પ્રણમામિ સર્વદા તાં ઘ્રાણાભિખ્યાં મહાલક્ષ્મીમ્॥ ૧૪॥
ષડ્દર્શનેષુ પૂજ્યં ષડ્ત્રિંશત્તત્ત્વસંવલિતમ્   ।
આત્માભિખ્યં સતતં ક્ષેત્રપતિં  સિદ્ધિદં વન્દે॥ ૧૫॥
સંસ્ફુરદનુભવસારં સર્વાન્તઃ સતતસન્નિહિતમ્ ।
નૌમિ સદોદિતમિત્થં નિજદેહગદેવતાચક્રમ્॥ ૧૬॥
ઇતિ શ્રીઅભિનવગુપ્તપાદાચાર્યકૃતં દેહસ્થદેવતાચક્રસ્તોત્રં સમ્પૂર્ણમ્॥

There is a little variation between prints in relation to

verse 1 and reversed order of shlokas 4-5.

